
Annotatsiya. Ushbu maqolada sobiq sovet hokimiyati yillarida Shahrisabz shahri iqtisodiy infratuzilmasidagi
ziddiyatli o‘zgarishlar, 1930-80-yillarda sanoatlashtirishning sun’iy ravishda jadallashtirilishining salbiy jihatlari
ma’'muriy buyrugbozlik, mutaxassis kadrlar yetishmasligi, amalda bajarib bo‘lmaydigan vazifalarning belgilanishi
natijasida Shahrisabz shahar sanoat korxonalarining sobiq Ittifoq markaziy hukumati tomonidan olib borilgan bir
tomonlama siyosat tufayli birlamchi mahsulot yoki xom ashyo yetishtirib beradigan maqomga tushirib
qo'yilganligi yoritib berilgan.

Sovetlar davrida Shahrisabz shahri xo‘jalik yuritishning sotsialistik uslubi, rejali tizim
hamda qattiq markazlashtirilgan xalq xo‘jaligi boshqaruvi negizida rivojlandi. Bu, avvalo,
mulkchilik shakllarining o‘zgarishi va uning asosida yangi jamoaviy korxonalar tashkil etila
boshlanishida namoyon bo‘ldi.

1925-yil dekabrda VKP(b) XIV syezdi “sotsialistik industrlashtirish” siyosati tomon
qadam tashladi. Ammo O‘zbekistonda sanoatlashtirish siyosati bir tomonlama
ixtisoslashtirishga yo‘naltirilgan bo‘lib, asosan qishloq xo‘jaligi bilan bog‘liq sanoat tarmoqlari
qurilishiga alohida e’tibor garatildi. Sobiq Ittifogning xalq xo‘jaligi tizimida O‘zbekistonning roli
va o‘rni hukumat tomonidan majburan belgilab berildi.

1920-1925-yillarda sobiq Sovet Ittifogida aholini sanoat mahsulotlariga bo‘lgan
ehtiyojini qondirishni asosiy omillaridan biri mayda kustar (o’z uyida mahsulot ishlab

chigaruvchi hunarmand) sanoatini rivojlantirish edi. Mayda kustar sohasining keng
rivojlanishiga hunarmandchilik sohasidagi tarixiy an’analar, xom ashyo zaxirasining
mavjudligi, hunarmandlar mehnat qurollarining oddiyligi va arzonligi edi.

1925-yil 4-oktyabrda “O‘zbekiston hunarmandchilik ittifoqi” tashkil qilindi. 1927-yilga
kelib O‘zbekiston viloyat va tuman hunarmandchilik ittifoqlari soni 27 ta, hunarmandchilik
artellari soni 386 ta edi[1]. Shahrisabzda ham 27 artel tashkil etilib, ularda 850 nafar ishchi
mehnat qildi. Ulardan uchtasi novvoychilik, to‘rttasi transport sohasida, qolganlari tikuvchilik,
g'isht ishlab chiqarish, yog‘ochga ishlov berish, metallchilik, ko‘nchilik bilan mashg‘ul
bo‘lgan[2].

O‘rta Osiyoda xotin-qizlar masalasi eng nozik va murakkab muammolardan biri
hisoblangan. Bu masalani Sovet davlati o‘z bilganicha hal qilishga kirishdi. Ayollar jamiyat
ijtimoiy-siyosiy hayotiga keng jalb etilib, erkaklar bilan teng asosda ishlaydigan shaxslar
sifatida tarbiyalashga e’tibor qaratildi. 1926-yili O‘rta Osiyo respublikalarida, jumladan
O‘zbekistonda xotin-qizlar o‘rtasida olib borilayotgan ishlarni jadallashtirish uchun “Hujum”
deb atalgan majburiy tadbirlar boshlandi. Ayollar ishlab chiqarishning barcha sohalariga jalb
etila boshlandi. Shahrisabzda ham 1928-yil fevral oyida kashta tikuvchi va gazlamalar to‘quvchi
25 ayolni birlashtirgan xotin-qizlar hunarmandchilik arteli tashkil etildi. Uning bazasida
keyinchalik yirik “Hujum” fabrikasi vujudga keldi[3].

1920-30-yillarda shahar aholining katta qismi asosan savdo va kosib hunarmandchiligi
bilan shug‘ullanar edi. Ular faoliyatini tartibga solish maqgsadida 1933-yil Shahrisabz shahar
ishchi dehqon va qizil armiya deputatlari kengashi ijroiya qo‘mitasi 261 nafar shahardagi kosib
va savdogarlarga ish faoliyati haqidagi ruxsatnoma pattasini berish to‘g‘risida qaror chiqardi.
Arxiv ma’lumotlariga ko‘ra, 1932-yil dekabr oyidan Zaxaryanga -sartaroshlik, Niyaz Avazovga
- sartaroshlik, Xodi Muxtorovga — etikdo‘zlik, Ibroim Bozorovga - temirchilik bilan
shug‘ullanish uchun ruxsatnoma berilgan|[5].

Shahar hayotida transport tizimini izga solish maqsadida 1936-yilda Shahrisabz
rayonidagi aravakash va izvoshchilarni Kitob rayonidan ajratib, alohida shahar artelini tuzish
hagida qaror qabul qilindi. Bunga Kitob Shahrisabzdan 8 km uzoqlikda joylashganligi,
shuningdek, artel a’zolarini 75 % shahardan bo‘lganligi sabab qilib ko‘rsatildi. 1940-yilda
shaharda transportning quyidagi turlari mavjud edi: avtomashina, mototsikl, velosiped, ot,
tuya, eshak[5].

Shahrisabz shahrida asta-sekinlik bilan sanoat korxonalarining salmog'‘i osha boshladi.
Paxta tozalash zavodi tubdan gayta uskunalandi, kosibchilik, hunarmandchilik kooperatsiyasi
yangi mazmun kasb etdi. 1933-yilda Shahrisabz sanoat birlashmasida sanoat mahsulotlari
ishlab chigarish sohasida yuqori ko‘rsatkichlarga erishildi[6].

1930-yillarda sanoatlashtirishning sun’iy ravishda jadallashtirilishining salbiy jihatlari
O‘zbekiston SSRda sanoat qurilishidagi zarur nisbatlar buzilishiga, ma’'muriy buyrugbozlik,
mutaxassis kadrlar yetishmasligi, sanoat sohasida oliy o‘quv yurtlari va ishchilarning malaka
oshirish tizimini yaratilmaganligi, amalda bajarib bo‘lmaydigan vazifalarning belgilanishi bilan
izohlanadi.

Xususan, sanoat korxonalarini viloyatlar bo‘yicha joylashtirishda doimiy ravishda
nomuvofiqliklar mavjud bo‘lgan. Masalan, 1927-1928-yillarda O‘zbekiston hududida jami 191
ta yirik sanoat korxonasi bo‘lib, ularni viloyatlar bo‘yicha tagsimlaganda Toshkent, Farg‘ona
viloyatlarida sanoat korxonalari ko‘pchilikni tashkil etgan bo‘lsa, Samarqandda 29 ta,

Andijonda 19 ta sanoat korxonalari faoliyat yuritgan. Yirik sanoat korxonalari eng kam bo‘lgan
hududlar Surxondaryo va Qashqadaryo viloyatlariga to‘g'ri kelgan[7]. Mavjud sanoat
korxonalarining aksariyati Ittifoq tasarrufida edi. Respublika va mahalliy hokimiyat
tasarrufidagi korxonalar soni kam bo‘lgan. Masalan, 1926-1927-yilda O‘zbekiston sanoat
korxonalarining 76,4 foizi Ittifoq tasarrufida bo‘lsa, 1927-1928-yilda ularning salmog'i 78,4 foiz
bo‘ldi. Respublika ko‘rsatkichi esa bu yillarda 16,8 foizdan 14,1 foizgacha pasaygan[8].

O‘zbekiston bo‘yicha qirg'inlar va qatag‘onlik davom etayotgan, hayotning barcha
sohalarida sovetcha va bolshevikcha tajribalari asosida o‘zgarishlar bo‘lib o‘tayotgan bir paytda
Ikkinchi jahon urushi boshlandi. Shahrisabzliklar nafaqat frontda, balki front orqasida ham
mehnat jasoratini ko‘rsatdilar. Urushning birinchi kunlaridayoq xalq xojaligining barcha
tarmogqlari harbiy izga tushirildi. Viloyatning Qarshi shahri va tumanlari singari Shahrisabzda
ham ishlab turgan mahalliy sanoat korxonalari armiya uchun kiyim-kechaklar tayyorlashga
kirishdi.

Masalan, Shahrisabz shahar va tumani mehnatkashlari Stalingrad uchun qahramonona
jang qilib, dushmanni tor-mor qilishda munosib hissa qo‘shgan Kiryunov qo‘mondon bo‘lgan 2-
bo‘linma jangchi va ofitserlariga 76 qo‘y, 1460 kg gurunch, 200 litr vino, 3242 dona issiq kiyim-
bosh, 1943-yilning 6 oyi ichida 170 ta posilka, 1943-yilning oktyabr oyida 200 litr vino, bir
tonna quruq meva tayyorlab yubordilar[9].

Besh yil davom etgan urushning g‘alaba bilan yakunlanishi natijasida, shahrisabzliklar
ham kelajakka katta umid bog‘lab tinch hayot maromini tiklashga, iqtisodiyotni tinch hayotga
moslashtirishga, urush oqibatlarini barham toptirishga o‘z kuchlarini yo‘naltirdilar.

XX asrning 50-yillarida Shahrisabz shahri taraqqiyotida katta siljishlar va o‘zgarishlar
ro‘y berdi. Xojalikning barcha tarmogqlarini tinch qurilish yo‘liga o‘tishi ancha qiyin kechdi. Bu
davrda Shahrisabz hayoti ancha murakkab va ziddiyatli bo‘ldi. [jobiy va salbiy jihatlar bir-biriga
chambarchas qo‘shilib ketdi, hatto siyosiy mafkuraviy va iqtisodiy tazyiq xo‘jalik va madaniy
hayotni tiklashga qaratilgan amaliy ish bilan yo‘g‘rildi. Sanoatdagi ishchi va xizmatchilarning
real ish haqi 1955-yilda 1950-yilga nisbatan 39% ko‘paydi.

1940-yili sanoat korxonalarida 232 ming nafar xotin-qiz mehnat qildi. Bu jami
ishchilarning 40,7 foiziga teng edi.1955-yilning oxiriga kelib Shahrisabzda mavjud artellarda
faoliyat ko‘rsatayotgan xotin-qizlarning soni ham 300 nafarni tashkil etib, ularning 95% o‘zbek
ayollari edi[10].

Qishloq xofjalik mahsulotlari ishlab chigarish oshgani sayin 1950-60-yillarda yog'
ekstraksiya va paxta tozalash zavodi singari yangi korxonalar qurildi, konserva, vinochilik
zavodi, qurilish materiallari, tikuv va maishiy buyumlar fabrikalarining ishlab chiqarish
maydonlari kengaydi. 1950-yilda Shahrisabz “Hujum” arteliga “Hujum” badiiy san’at fabrikasi
nomi berildi. 1952-yil sentyabrda Shahrisabzda tabiiy resurslarni qidirib topish Qashqadaryo
geologiya-qidiruv eskpeditsiyasi tashkil topdi.

1957-yilda viloyat sanoat korxonalari ichida birinchi bo‘lgan Shahrisabz paxta tozalash
zavodida gayta qurish ishlari amalga oshirilib, quritish-tozalash sexi, dizel stansiyasi ishga
tushirildi.1958-yilda Pillakashlik zavodi qurt urug‘larini yetishtirish va ularning navlarini
yaxshilashda yuksak natijalarga erishdi. “Hujum” artelida tikuvchilik sexi, Oxunboboyev
artelida mebel sexi, yog‘ zavodida muzlatgich sexi, paxta tozalash zavodida katta quvvatga ega
quritish sexi qurib ishga tushirildi[11].

1958-yilda yirik sanoat korxonasi konserva zavodi qurib ishga tushirildi. Zavodda 1964-
yilda mahalliy aholi uchun 2017 tonna uzum, 1344 tonna olma, 7658 tonna tomat pastasi, 117
tonna bodring kabi sabzavotlarga qayta ishlov berilib, iste’'molchilarga chiqarildi. 1963-yilda 1
ishchiga yalpi mahsulot ishlab chiqarish 22,02 so‘mdan, 1964-yilda 2324 so‘mdan to‘g'ri
kelgan[16]. 1964-yilda 5932 ming so‘mlik 0zig-ovgat mahsulotlari realizatsiya qilindi. Zavodni
kapital ta’'mirlash uchun 1964-yilda 75 ming so‘m, madaniy-maishiy binolar qurishga 3 ming
so‘m, ishlab chiqarish asbob-uskunalarini saqlovchi omborxona qurilishiga 11 ming so‘mlik
mablag’ sarflandi.1967-yilda Shahrisabz konserva zavodining sabzavot sexida pomidor pastasi
va sharbatni ishlab chiqaruvchi ikki potok liniya ishga tushirildi[12].

1975-yilda Konserva zavodda Vengriyadan keltirilgan sutkasiga 150 tonna pomidorni
qayta ishlash quvvatiga ega yangi liniya va 3 mln shishali banka ishlab chiqarish quvvatiga ega
yangi sex ishga tushirildi. Tara va tayyor mahsulotlarni tashish mexanizatsiyalashdi.

“Hujum” fabrikasi 1959-yilning oxirida yirik fabrikaga aylanirildi. 1966-1968-yillarda
“Hujum” fabrikasi oz mahsulotlarini Anqara, London, Parij kabi shaharlarda hamda Gveniya,
Kosta-Rika kabi davlatlarda tashkil etilgan jahon ko‘rgazmalarida namoyish etdi. Shuningdek,
Monreal (1968), Izmir (1970), Yaponiyada (1971) bo‘lgan xalqaro ko‘rgazmalarda fabrikada
tikilgan do‘ppilar va kashtalar oltin medallarga sazovor bo‘ldi. Fabrikada 1969-yilda 1051 kishi
mehnat qilib, 1039 ming so‘mlik mahsulot ishlab chiqarilib sotildi. 1975-yilda “Hujum”
fabrikasida gilam, “Sanama”, “Chizma”, “Iroqi” do‘ppilari, yarim jundan to‘qilgan gilamlarga
“Davlat sifat belgisi” berildi[13].

Sobiq sovet davlati sanoat ishlab chiqarishni keskin oshirish, ishchilarning g‘ayratini avj
oldirish maqgsadida “sotsialistik musobaqa”, “staxanovchilik”, “zarbdorchilik” kabi ishchilar
harakatini uyushtirdi. “Hujum” fabrikasining do‘ppichilik sexi ishchilaridan Anvar Saydaliyeva,
Karomat Sultonova, gilam to’qish sexi ishchilaridan Kimyo Sobirova,Tamara Pinxasovalar oylik
planlarini 150-180% ga bajarib sotsialistik musobaqa g'oliblariga aylandilar[14].Bu harakatlar
quruq rasmiyatchilik bo‘lib, unda barcha ishchilarning 70 foizdan ortig‘i ishtirok etsa-da,
amalda samarasi juda past bo‘ldi.

1971-yilda fabrikada mahsulot sifatini yaxshilash va ko‘paytirish maqgsadida 300 ming
so‘mdan ortiq kapital qurilish ishlari bajarildi. 3 ta gilam sexi, 2ta yong‘indan himoya punkti, 2
ta omborxona, 1 ta oshxona, 1ta ayvon, 140 bolaga mo‘ljallangan bolalar bog‘chasi qurib ishga
tushirildi. Fabrikada ishlab chiqarish uchun 3 ta yuk avtomashinasi, 20 ta kashta tikish
mashinasi, 51 dona gilam to‘qish do‘konlari olindi[15].

1972-yilda shaharda sanoat korxonalari tomonidan mahsulot ishlab chiqarish rejasi
114% ga, ishlab chiqarilgan mahsulotlarni sotish rejasi 105% bajarildi. Sanoat korxonalaridan
go‘sht kombinati, konserva zavodi, paxta tozalash zavodi, sut-yog' zavodi, Hujum fabrikasi,
bosmaxona, shahar elektr tarmoqlari korxonalari faoliyatida bu holatlar ko‘zga tashlandi[16].

Shahrisabz shahrida mahalliy sanoatning pillachilik sohasi yo‘nalishida 1977 -yilda
Pillakashlik fabrikasi ishga tushirildi. Fabrika dastlab yiliga 200 tonnadan ziyod tabiiy ipakni
gayta ishlagan bo‘lsa, keyinchalik yiliga 770 tonna pilladan gimmatbaho xomashyo ishlab
chigarish quvvatiga ega bo'lib, yiliga 20 mln so‘mlik mahsulot bera boshladi. Fabrika
Yaponiyadan Kkeltirilgan mexanizm bilan jihozlandi. 1980-yillarga kelib fabrika o‘z ishchilar
shaharchasi va 140 o‘rinli bolalar bog‘chasiga ega edi. Shuningdek, fabrikada 1500 ishchi
mehnat qildi.

1976-yilning 11 oyida shaharda Paxta tozalash zavodi, Konserva zavod, Vino zavodi,
Yog'-pishloq zavodi, Go‘sht kombinati, Mebel fabrikasi, Hujum fabrikasi, Toshni saralash
zavodi, Bosmaxona, Elektr tarmoqlari korxonasi va Qishloq xo‘jalik texnikalarini ta’'mirlash va
jihozlash kabi sanoat korxonalari mavjud bo‘lib, ular belgilangan rejani muddatidan avval
bajarishga erishdilar[17].

Konserva zavodi sobiq sovet ittifoqining Uzoq Sharq, Sibir, Ural hududlariga hamda
Mongoliya Xalq Respublikasiga oz mahsulotlarini eksport qildi.1975-yilda zavod 7 ta
mahsulotiga sifat belgisi olgan bo‘lsa,1977-yilda 18 tur mahsulotiga sifat belgisi
belgilandi.Uning ishlab chigarish quvvati 10 mln. so‘mni tashkil etgan[18].

1977-1978-yillarda Shahrisabz paxta tozalash va konserva zavodlari rekonstruksiya
qilinib qgayta ta’'mirlandi. 1983-yilda Shahrisabzda mebel fabrikasi va ip-gazlama
kombinatining filiali qurilishi bu sohalarni rivojlanishiga olib keldi. Shuningdek, Shahrisabzda
sut-pishloq zavodi 1970-yilda ishga tushgan bo'lib, ishlab chiqarish quvvati esa 3 mln so‘mni
tashkil etib, shahar sanoati rivojiga 0z hissasini qo‘shgani ma’lum.

Ushbu yillarda Shahrisabz paxta tozalash zavodining mahsulotlari Germaniya Federativ
Respublikasi, GDR, Polsha, Chexoslovakiya, Yaponiya kabi mamlakatlarga eksport qilina
boshlandi. Zavodning ishlab chigarish quvvati esa 60 mln so‘mni tashkil etdi[19].

Shahrisabz shahriga qarashli Kitob vinochilik zavodi mahsulotlaridan “Shirin”,
“Vassarg‘a” markali vinolari xalgaro tanlovda oltin medalga sazovor bo‘ldi. Zavod gayta qurilib,
avtomat liniyalari bilan jihozlandi. 1980-yilda Kitob vino zavodi Shahrisabz vino-aroq zavodiga
aylantirildi. Vino zavodida 1980-yillarda 18 turdagi vino ishlab chiqarilib, zavodning ishlab
chiqarish quvvati 10 mln so‘mni tashkil etdi. Zavod sobiq Ittifoqning ko‘pgina shaharlaridagi
vistavkalarida gatnashib ikkitadan oltin va kumush medallarni egalladi. Vino-aroq zavodiga
Shvetsiyaning “Alfa-Laval “ firmasi ishlab chigargan 725 ming so‘mlik yangi dealkolizator ishga
tushirildi. Ammo zavod o‘z mahsulotlarini 10 foizini ham o‘zi sotish huquqiga ega emas ed.i.
Zavodda moddiy-texnika jihozlaridan shisha idishlar, etiketka, filtr-karton, probka va
boshqalar yetishmas, mahsulotlarni sotishdan tashqari tushgan pulni deyarli hammasi davlat
buyudjetiga o‘tkazilganligi sababli foyda kam olinar edi.

1980-yilga kelib qum-shag‘al, vino-aroq, sut-pishloq zavodlari, go‘sht kombinati davlat
belgilagan rejani muddatidan avval bajardi. Ammo “Hujum” fabrikasi, mebel fabrikasi, gandolat
mahsulotlari ishlab chiqarish korxonalari ishlab chigarishi keskin kamaydi, ular belgilangan
rejani bajara olmadilar[20].

1985-yilda butun sobiq Sovet Ittifoqi hududida boshlangan “qayta qurish” siyosati
negizida sanoat korxonalarning o‘z-o‘zini mablag’ bilan ta’'minlashi borasida amaliy ishlar
boshlandi. Natijada Shahrisabzda mavjud 11 ta sanoat korxonasida issigxona, yordamchi
xo'jaliklar tashkil etildi. Hatto, keyingi 3-yil ichida geologiya qidiruv ekspeditsiyasi yirik
goramollar sonini-162 boshga, mayda shoxli mollar sonini 424 boshga, cho‘chqalar sonini 300
boshga yetkazdi[21].

Birog, o‘tgan asrning 80-yillaridagi butun sobiq SSSRdagi iqtisodiy bo‘hron respublikani
ham chetlab o‘tmadi. Masalan, 1985-yilga kelib Pillakashlik fabrikaning 700 ming so‘mlik
tayyor mahsuloti sotilmay qoldi. Natijada fabrika 1987-88-yillardan boshlab 0‘z-0‘zini mablag’
bilan ta’'minlash va boshqarish sistemasiga o‘tish uchun tayyorgarligini boshlagan bo‘lsa ham,
bu inqgirozdan mustaqillik yillarida chiqdi.

Xullas, shaharda tashkil etilib ishga tushirilgan sanoat korxonalarining yalpi daromadi
shahar byudjetining asosini tashkil etdi. Shahardagi sanoat korxonalari aholining mehnatga
layoqatli qismini ish bilan band etishda katta ahamiyatga ega bo‘ldi. Ishlab chigargan
mahsulotlar giymati va ahamiyati jihatidan bu korxonalar nafaqat viloyatda, balki respublika,
sobiq Ittifoqda muhim o‘rin tutdi. Shahrisabz sanoat shahriga aylandi.

Sanoat korxonalari sobiq Ittifoq markaziy hukumati tomonidan olib borilgan bir
tomonlama siyosat tufayli birlamchi mahsulot yoki xom ashyo yetishtirib beradigan magomga
tushirib qo‘yildi. Mustaqillik arafasida Shahrisabzda 13 ta sanoat korxonasi mavjud edi.
Shahrisabz shahri sovetlar davrida umuman olganda xom ashyoni dastlabki qayta ishlashga,
birinchi galda qishloq xo‘jalik mahsulotlari ishlab chigarishga yo‘naltirilgan bir yoqlama
igtisodiyotli chekka shaharligicha qoldi.

